
       
      

Elektroniese Nuusbrief van die NG Kerk in KZN

   - Jaargang 9 -  


13  April  2011
Ondersteuningsgroep vir HIV-positiewe mense

 ‘n ePosduifleser doen onlangs navraag oor die moontlikheid van ‘n ondersteuningsgroep vir HIV-positiewe mense, waar mense in dieselfde omstandighede mekaar kan help met die dag-tot-dag  uitdagings – en ons weet daar is ‘n groot leemte in sinode KZN (en dalk ook in ander sinodes) wat dadelik  aangespreek moet word. Gerda is gewillig om so ‘n e-groep te begin en nooi alle belangstellendes om haar te kontak.  Lees gerus verder ...


Ondersteuningsgroep vir HIV-positiewe mense

Gerda vertel:  “Ek is 32 jaar oud en is HIV-positief. My man is met my getroud toe hy alreeds positief was, en het nie gedink dat dit belangrik is om dit voor ons huwelik vir my te vertel nie. Nou is ek ook positief. My man is alreeds ‘n geruime tyd oorlede en ek is alleen. Ek het my status (na baie jare) aanvaar en deel dit graag met ander wat hulp nodig het!”  
Die moontlikheid dat daar in ander NG gemeentes (selfs landwyd) dalk ook mense is wat kan baat by ‘n ondersteuningsgroep, het haar laat vra: “Indien daar nie ‘n ondersteuningsgroep is nie, wil ek graag uitvind of daar 'n 'briefie' uitgestuur kan word aan al die NG kerke in KZN waar my kontakbesonderhede bygesit kan word vir enige iemand wat ook HIV-positief is, waar ons mekaar kan kontak en net kan gesels oor daaglikse uitdagings.  Ek het al voorheen so iets probeer, maar die enigste mense wat my gekontak het, was mense wat finansieel wou help aangesien hulle seker gedink het ek het finansiële nood (ek het egter die oproepe waardeer). 
Daar is nogsteeds 'n baie slegte beeld van HIV en tog kon ek jou buurvrou gewees het en nie noodwendig op die straat geleef het nie!
Ek is baie trots om te sê dat die Here my baie sterk hou en dat ek op 32 jarige ouderdom drie besighede van my eie het en dus NIE op die agterstate bly nie. Maar so is daar ook ander mense wat deur dieselfde gaan as ek en nie ondersteuningsgroepe het nie en ook te skaam is om te erken wat hulle status is, aangesien die beeld van HIV steeds baie negatief is. 
 Ek wil graag sulke mense help en deur slegs eposse heen en weer te stuur en mekaar te motiveer, bly almal anoniem, maar jy weet daar is ondersteuning aan die ander kant van die rekenaar. Telefoon nommers kan ook uitgeruil word.
Ek dink dit is 'n baie ernstige probleem in ons land vandag en dat ons as Christene miskien mekaar beter moet bystaan.
Groete 

Gerda”

e-Pos: info@buyafuthi.co.za 

Tel: 035 590 1138 / 083 387 8789

Predikantekonferensie
7-9 Maart 2011

Om saam met Gys van Schoor op ‘n geloofsvormende reis te kon gaan tydens vanjaar se predikante-konferensie was tegelyk ‘n verrykende, self-ondersoekende en bemoedigende ervaring.

Gys het met ons gepraat oor geloofsvorming as ‘n lewenslange reis saam met Jesus Christus wat ‘n proses van radikale, innerlike transformasie impliseer.  Hierdie transformasie loop dan uiteindelik uit op dienswerk aan ons naaste.

Gys het begin deur sy eie woestynreis, waardeur hy ‘n paar jaar gelede gegaan het, met ons te deel.  Op ‘n eerlike en openhartige wyse het hy die verskillende geloofsfases van hierdie reis uitgewys.  Die entoesiasme en verwagting waarmee hy sy geloofsreis begin het, het plek gemaak vir ‘n geloofskrisis wat gekenmerk is deur  gebreekte drome, woede en uiteindelik die ervaring dat God afwesig is.  Aan die hand van aanhalings uit die boeke van bekende skrywers soos Henri Nouwen, Dallas Willard, Larry Crabb en vele ander, het Gys ons gehelp om te verstaan dat God dikwels sy grootste en mees ingrypende werk in ons lewens doen wanneer ons ervaar dat Hy afwesig is.  Ons geloofsoë moet egter oop wees om hierdie radikale transformasie te kan ervaar en ons moet versigtig wees om nie te gou ons eie oplossings aan te wend nie.  Twee aanhalings uit Henri Nouwen se werk illustreer hierdie waarheid:

“It is very hard to tolerate the absence of God as a purifying absence.  We are tempted to grasp rapid solutions…Our inclination is to put faith in any suggestion that promises quick healing.”

“In our desperate need for fulfilment and our restless search for the experience of divine intimacy, we are all too prone to construct our own spiritual events.”
Volgens Gys is daar veral drie struikelblokke wat kan verhinder dat ons die heroriëntasie en radikale transformasie van geloofsvorming ervaar:
1.
Die grootste struikelblok is dat baie gelowiges verleer het om eerstehands met God te leef.  Meeste van ons leef tweedehands.  Wat ander mense oor Jesus sê en skryf word vir ons belangriker as dit wat ons self eerstehands van Hom leer.
2.
Emosionele ongesondheid is nog ‘n groot struikelblok in die pad van geloofsvorming.

3.
Die onbetrokkenheid van gelowiges by die nood van die samelewing.
Gys het heelwat tyd afgestaan om die noodsaaklikhied van emosionele gesondheid uit te wys.  ‘n Emosioneel-ongesonde mens kan nie die liefde van Christus in sy verhoudings met mense uitleef nie.  Wanneer ons aanhou om ons pyn, gevoelens en verliese jaar in en jaar uit te ontken, tas dit ons menswees aan en is ons al hoe minder in voeling met onsself.  

Ons het die geleentheid gehad om eerlik te wees met onsself en te gaan kyk of daar simptome in ons lewe is wat aandui dat ons emosioneel ongesond is.  Daar is onder andere gebruik gemaak van Pete Scazerro se werk oor emosionele gesondheid.  Geen gelowige kan dit bekostig om sy rug op sy emosies te draai nie want dit sou beteken dat hy sy rug ook op die realiteit draai.  Wanneer ons egter ons emosies in die gesig staar en daarna luister, word ons na die realiteite van ons lewe gelei waar God gereed staan om ons destruktiewe emosies se mag te breek en van ons emosioneel gesonde mense te maak.  Die diepste geheim van emosionele gesondheid is om te leer om elke dag saam met Jesus te leef.

In die laaste deel van die konferensie het Gys die klem laat val op die implikasies van dissipelskap en navolging.  Wanneer Jesus ons uitnooi om na Hom-toe te kom (Matteus 11:28-29) is dit ‘n uitnodiging na Homself asook ‘n uitnodiging om na Hom te luister en sy stem te hoor.  Die gejaagde leefstyf van die 21ste eeu bring dikwels mee dat ons die vermoeë om te luister verloor.  Teresa van Avila het gesê:

“God is alive all day, living both around me and inside me, speaking in a still, small voice and in other ways I may not even recognize.  God is not really silent; we are deaf.”

Die sentrale werk van enige gemeente is om mense te help om na God te luister en saam met Jesus te leef.

Ons sien uit daarna om die volgende deel van hierdie geloofsvormende reis saam met Gys in die nabye toekoms te deurloop.

Willie Pieters


Lidmate in gesprek

Deelname is baie welkom. Ons het net twee reëls: (1) ons spreek die saak positief aan, ons val nie persone aan nie en (2) ons deel positiewe eie ervaring of getuienis. Na aanleiding van die vraag: Sal die NG Kerk bly voortbestaan? (met verwysing na ePosduif 14 en 15). 
Die volgende is ontvang:

· 'n Ongemaklikheid is dat die NG Kerk hom nie uitspreek nie - opstanding, maagdelike geboorte, historisiteit van Jesus, reaksie op lektore aan kweekskole se uitsprake en op politieke leiers se lastering, ens. Dit het weinig nut as daar verwys word dat die amptelike siening vervat is in 'n Sinodebesluit van 1978 en as daar dan 'n regstelling gemaak word nadat die saak koue pampoen geword het.  Die probleem natuurlik is dat hierdie stellings meestal gemaak word deur NG lidmate wat die hoë wind vang en daai verslaggewer is vinnig om dit op te pik en te verBeeld. Die groter probleem is natuurlik dat die NG Kerk nou so aangepas het en wyd glo dat hierdie verwarrende uitsprake alles binne die liefdeswet aanvaarbaar geword het. - Lampies Cornelius

· Ek is positief oor die NG Kerk. Dit is tog insiggewend om te ervaar dat getalle nie die ja en amen vir alles is nie, maar die gehalte en noue betrokkenheid van die meelewende lidmate. - Bert Nel
· Die NG Kerk sal tog seker eers ophou bestaan as elkeen van die 1,000 plus huidige gemeentes toegemaak het en die 1,000,000 lidmate elkeen ‘n ander heenkome gevind het?  Lyk vir my dit gaan nog ‘n rukkie neem, want hier by ons gaan dit springlewendig. Kerkwees hang nie af van wat negatiewe mense in boeke en koerante voorspel nie, maar van wat die gemeentes en lidmate doen met hulle verantwoordelikheid om kerk te wees. – Dalene Nienaber


Sinodale Webblaaie van die NG Kerk

Gemeentes met opgedateerde webblaaie kan ons gerus daarvan laat weet – baie dankie.
Amptelike webblaaie:

Webblad van die NG Kerk:  www.ngkerk.org.za     
Gratis Nuusbrief-diens van al die sinodes van die NG Kerk:  Kerk e-Nuus by www.kerkenuus.co.za     

Ander blaaie wat direk aan die kerk verbind kan word: 

Bybel-Media: www.bmedia.co.za 

Kerkmusiek vir gemeentesang en jeugbediening, FLAM: www.flam.co.za 

Kerkmusiek van meer klassieke aard, VONKK: www.vonkk.co.za 

Kommunikasie – Kerkbode: www.kerkbode.co.za   en Lig: www.lig.co.za 

Hulp met toerusting: 

www.gemeentes.co.za   

www.seisoenvanluister.co.za 

 www.communitas.co.za 

www.excelsus.org.za  

www.gks.org.za 

www.jonk.co.za 
Inhoudsopgawe 

